
Gaurtik ekainaren 26ra, 8:30etik 14:00etara 

Irudikak Egonaldien-programari dagokion erakusketa inauguratu du Kordoi Etxean eta aurreratu egin du hamargarren urteurreneko egitaraua

• Varya Yakovleva (ilustrazioa) eta Rocío Álvarez (animazioa) artistek hilabete bi eta erdiz egindako lana du ikusgai       
• Urriaren 22tik 24ra egingo den hamargarren edizioko programazio bereziaren aurrerapena egin du Irudikak eta euskarri berriak izango ditu    
Vitoria-Gasteiz, 2026ko maiatzak 26.- Irudika ilustrazioko nazioarteko topaketa profesionalak Varya Yakovlevak eta Rocío Alvarezek, joan den martxoaren 5etik maiatzaren 26ra bitartean, Angulemako Citè Internationale de la Bande Dessinée, Zapopángo Egilearen Etxea eta Bilbaoarte Fundazioaren artean egindako egonaldi artistikoan sortutako lana aurkeztu du gaur Kordoi Etxean, Vital Fundazioaren egoitzan.
Irudikaren Egonaldi-programa Vital Fundazioak ilustrazioaren atalean eta Espainiako Kultura Ekintzak (AC/E) animazioaren atalean egindako ekarpenari esker gauzatzen da, eta Eusko Jaurlaritzaren eta Euskal Irudigileak elkartearen laguntza er badu. 
Inaugurazioan izan dira 2026an hautatutako artista biak, Elisabeth Pérez Irudikako zuzendariarekin, Arantxa Ibañez de Opacua Vital Fundazioko zuzendariarekin, Andoni Iturbe Eusko Jaurlaritzako Kultura sailburuordearekin, Ana del Val Kultura eta Kirol foru diputatuarekin batera.
Varya Yakovleva Ilustratzailea, animatzailea eta artista bisual errusiarra da. Erbesteak eta desplazamenduak sakon markatu dute bere lana: bere lehenengo lanek gerrari eta gorputzak indarkeriaren aurrean duen erreakzioari zuzenean erantzuten dioten bitartean, gaur egun barne paisaiak aztertzen ditu, memoria, galera eta erresilientzia. Bere lanetan behin eta berriz agertzen den gai bat femeninoa da: gorputza esperientzia sentsorialaren ontzi den aldetik, baita narratiba pertsonalen eta kolektiboen arteko zubia ere. Horrelaxe aurkeztu du Diary of an alien bere lana. Ilustraziodun album proiektua, komiki-elementuak ere badituena, erbesteratu zenean bizi izandako esperientzia pertsonala aztertzeko. 2022an, Yakovlevak Errusia utzi eta Frantziara joan zen. Egilea beste planeta batean lurra hartu duen estralurtar bat balitz bezala sentitu zen, hizkuntza eta kode kulturalak arrotzak eta ulertezinak egiten zitzaizkiolako. 
Rocío Álvarez animazio-zinemaren zuzendaria, ilustratzailea eta margolaria da. Erakusketa honetan Me resbala aurkeztu du, sare sozialen algoritmoaren inguruko ikerketa bat eta eduki infinituen scrollarekiko gehiegizko esposizioaren maltzurkeria. Burua husteko aukerari buruzko animazioa, nahiz eta zentzua galtzeko arriskua izan. Egileak kontraesanei egin die aurre: gure ustez zer den zuzena, alde batetik, eta bizi ditugun garai nahasi hauetan zer egiteko prest gauden, bestetik. Gatazka armatuak, klima aldaketaren ageriko zantzuak... eskura ditugun hamaika antsietate existentzial garaikide, gure poltsikoan, zuzenean retransmitituak. Rocio Arte Ederretan lizentziatua da, eta animazioak egin ditu antzezlanetarako, museoetarako, marketarako eta telebistako gortinak, bai eta kartel, mural edo erretratu animatuetarako ilustrazioak ere. Abere-ikuspegitik, feministatik eta poetikotik egindako giza sexualitatearen historiari buruzko Simbiosis Carnal bere film laburrak ibilbide luzea izan du nazioartean, eta sari ugari irabazi ditu.
Angulema, Zapopan eta Bilboko egonaldian sortutako materiala ere erakutsiko dute artista biek, hainbat zirriborro-libreta, bizipen-ilustrazio eta askotariko materialez osatutako bidaia-egunkaria balitz bezala. 
Nazioarteko topaketaren hamargarren ediziorako sustapenerako erabiliko diren kartel ofiziala eta animazioa ere ikusgai izango dira erakusketan. Lan biak sortu dira egonaldi horretatik, eta Varyak egin du kartela, eta Rociok animazioa. 
Erakusketa gaur inauguratu da eta bertan izan dira artista biak. Ekainaren 26ra arte egongo da zabalik, Kordoi Etxean, astelehenetik ostiralera 8:30etik 14:00etara. Sarrera doan da. 

Irudika, hamar urte ilustrazioaren abangoardian   
Inaugurazio horretaz gain, Irudikak 2026ko programazio bereziaren aurrerapena eman du. Hamargarren edizio honek ilustrazio profesionala publiko mota guztietara hurbiltzea proposatu du, eta begirada gai eta zeharkako euskarrietan jartzea, hala nola podcastetan, ikuskizunetan, bideoklipetan, komikian eta intuiziotik sortutako marrazketa garbienean, izaera are sozialagoa izan dezan, minoriak eta baztertuak erdigunean jartzen dituzten hitzaldien bidez, herrialde gonbidaturik gabe, baina Libanotik, Estatu Batuetatik, Italiatik, Argentinatik, Mexikotik eta abarretatik etorritako artista, argitaletxe eta eragileen presentziaz. 
Hamargarren edizio honetarako planteamendua herrialde gonbidatuen dinamikarekin haustea eta askotariko programa bat egitea da, ikuskizun gehiago eta euskarri berriak, podcastak esaterako, ilustrazio profesionalarekiko interesa beste publiko batzuetara ere helarazteko. Lehen aurrerapen honek hainbat artista ditu, hala nola Leonard Marcus, Maria Luque, Ximo Abadia, Issa Watanabe, Sandra Garayoa eta Yolanda Mosquera. Argitalpenen atalean, Libri Finti Clandestini, Planeta Tangerina, La Pera Ediciones eta Ediciones Liebre izango ditugu. Lankidetza berezien artean, Iván Mayorquín eta Raúl Pardo mexikarrek gidatzen duten Grupo de Autoayuda de Dibujo ilustrazioari buruzko podcasta munduari begiratzeko leihoa izango da. Musikari dagokionez, Stephan Tsapis musikariaren Le Piano Orientala izango du Irudikak, baita Zeina Abirached ilustratzailea eta Silitia talde bizkaitarra ere. 
Hamargarren edizioa urriaren 22tik 24ra izango da, Arte Garaikidearen Euskal Herriko Museoan, Artium Museoan. Sarrerak salgai daude irudika.eus webgunean. Plataforma horrek aukera ematen die sektoreko profesionalei beren lana erakusteko eta Irudika Komunitatearen bidez konektatzeko, bai eta Artium Museoan izango diren eduki eta hitzaldi guztietara sartzeko ere. 
Irudikak 10 urte beteko ditu eta zifrek beren kabuz hitz egiten dute. Guztira 1.300 ilustratzaile bertaratu dira 350 profesional gonbidaturen 150 hitzaldietara. Sektorea profesionalizatzen ikasteko eta laguntzeko giro horretan, topaketak 2.000 hitzordu profesional ahalbidetu ditu. Irudikak lan handia egiten du euskal ilustrazioaren sektorea nazioartekotzen eta tokiko sortzaileak aberasteko beste kultura grafiko batzuk sustatzen, eta, horretarako, munduko hainbat txokotako profesionalen laguntza izan du, guztira 30 herrialde baino gehiago. 
Irudikak Gasteizko Udalaren, Arabako Foru Aldundiaren, Espainiako Kultura Ministerioaren, Arte Garaikidearen Euskal Herriko Museoaren, Artium Museoaren, Angulemako Udalaren, Citè Internationale de la Bande Dessinée-ren, Zapopan-eko Egilearen Etxearen eta Bilbaoarte Fundazioaren laguntza ere badu.

